
ચોપાઇ.



નંદ રાજા એમ પૂછે ફરી, પ્રબોધ શિક્ષા પરિયટે કરી;

રાજા કહે શું દેછે શાખ, એવી હું જાણું છું લાખ.     ૫૩

સાંભળજો નરપતિ શ્રી નાથ, આખર તારો ઉપર હાથ;

જે સમસ્યા અમો કીજીએ, તે એંધાણે ઓળખી લીજીએ.૫૪



છપ્પો.-સમસ્યા.



વર્ણ સહુથી રંક, અંક રાજાથી ઝાઝો;

વરતે અધિકી આણ, લોક માને જશ આઝો;

તમને જીતે તેહ, તે તમથી ન જિતાયે;

તેહ વચન તમને કહું, એ નર જિતો હો રાય;

ભોગી તમ સરખો ઘણો, આધ્ય અધિકાર અતિ ઘણે;

પરખો જાત પ્રમદાતણી, પદ્મિની નાર ઘર તે તણે.   ૫૫



ચોપાઇ.



રાજસભામાં આવે કામ, તેનું જે કહેવાયે નામ;

રાંધ્યું અંન જેને કહેવાય, તેનુ નામ વિચારો રાય.   ૫૬

એ બેનો કરો એક વિચાર, મેં કહ્યું તે નર ઘેર નાર;

પંખી ઉડે જેને જોર, એ વાતનો એટલો અંકોર.      ૫૭

જેને આધારે રહે છે પ્રાણ, ચેતો નામરે ચતુરસુજાણ;

એ બે પ્રીછી કરીએ પેર, મેં કહી સ્ત્રી છે તેને ઘેર.     ૫૮

ચેત્યો રાજા સર્વે લહ્યું, પરિયટે જે વચન જ કહ્યું;

પ્રીત કરીને લીધો પાર, જુગતે તેને કરિયો જુહાર.  ૫૯

સ્ત્રીનું નામ સમજ્યો સાનમાં, ગુણવંત રાય ગયો ગામમાં; 

થયાં અંગ ને ચિત્ત પરવશ, જીવ થયો તે સ્ત્રીને હસ્ત.  ૬૦

થયું મન ચિંતાતુર અંગ, લાગ્યો તે રામાસું રંગ;

મોહ પામ્યો મન વ્યાકુળ થયો, રંગ મહેલમાં રાજા ગયો. ૬૧

ન આવે નિદ્રા ન ભાવે અંન, વ્રેહે વ્યાકુળ રાજાનું મંન.



श्लोक.

दर्शनाद्धरते चितं स्पर्शनाद्धरते बलम ।

संभोगाद्धरते वीर्य नारी प्रत्यक्षराक्षसी  || ६२ ||

